KҮГЕБЕЗДӘ ЯКТЫ ЙОЛДЫЗ

( Г.Тукай иҗатына багышланган фәнни-гамәли конференция)

Әзерлек эшләре.

1. Югары сыйныф укучылары укытучы тәкъдим иткән hәм үзләре сайлаган темалар буенча рефератлар язалар, шулар буенча докладлар әзерлиләр (презентация рәвешендә дә якларга мөмкин).

2. Докладлар арасында чыгыш ясау өчен, Г.Тукай шигырьләре, аның сүзләренә язылган җырлар әзерләнә.

3. Бер төркем укучылар Г.Тукайның тормыш юлы hәм иҗатын чагылдырган бюллетеньнәр, стена газеталары, китаплардан, картина репродукцияләреннән күргәзмә әзерлиләр.

4. Зал Г.Тукайның портреты hәм плакат белән бизәлә.

5. Чара компьютер техникасы, “Г.Тукай. Тормыш юлы hәм иҗаты” исемле интерактив китап белән җиhазлана. 

Конференция 8-11 нче сыйныф укучылары катнашында уздырыла.
Конференция башланганчы, интерактив китаптан фон музыкасы уйнатыла, ролик күрсәтелә.

Кереш.

Алып баручы. Г.Тукай – татарның яңарышын тудырган бөек шәхес. Ул безнең халыкның иң мәшhүр, иң газиз, иң популяр милли шагыйре. Кыя тау никадәр биек булса, аның зурлыгын, мәhабәт матурлыгын тулырак күрү өчен шулкадәр читкәрәк, ераккарак китеп карарга кирәк була. Г.Тукай – рухи тормышыбыз, мәдәни дөньябызның әнә шундый биек тау башы.

Тукай хакында сүз чыктымы, еш кына күңелгә бер сорау килә: ничек итеп гади генә бер авыл ятиме санаулы еллар эчендә күп гасырлык тарихы булган татар әдәбияты күгендә балкыр йолдызга әверелгән? Ничек итеп ул замандашларын hәм килер буыннарны үзенә берьюлы җәлеп итә алган? Каян шундый көч hәм бетмәс-төкәнмәс җегәр табылган?
Бу сораулар бөек шагыйребезнең тууына ___ ел тулган көннәрдә аеруча зур көч белән калкып чыга. Бүген без шуларга өлешчә генә булса да жавап табарга, Тукайның бөеклеге hәм үлемсезлеге турында уйланырга җыелдык. Иң элек үзебезне сынап карыйк: ничек беләбез икән без Тукай иҗатын? (Укучылар белән бергә интерактив китаптагы тестларның берсе эшләнә, нәтиҗә ясала.) 

Төп өлеш.

Укучылар әзерләнгән темалар буенча чыгышлар ясыйлар. Чыгышлар арасында Г.Тукай шигырьләре укыла, аның сүзләренә язылган җырлар җырлана. Докладчы презентациядән файдаланмаса, чыгыш вакытында интерактив китап материаллары кулланыла. Чыгышлар өчен сайланган темалар: 

1. Г.Тукайның тормыш юлына күзәтү.(Фотосурәтләр күрсәтелә.) 

2. Г.Тукайның балалар өчен язган шигырьләрендә әхлак-тәрбия мәсьәләләре. 

3. Тукай hәм мәхәббәт. (Слайд-шоу файдаланыла.) 

4. Тукай hәм аның каләмдәшләре. (Бер истәлек тыңлатыла.) 

5. Тукай hәм музыка. (4 нче фон музыкасы уйнатыла, “Шүрәле” балетыннан өзек күрсәтелә.)

6. Татар әдәбиятында Тукай образы. (11 нче сыйныф укучылары Р.Батулланың “Сират күпере” әсәреннән өзек күрсәтәләр.) Тукай музеена виртуаль экскурсия оештырыла. (Интерактив китаптан видеоматериал яки музейның официаль сайты файдаланыла: www.tatar.museum.ru/Tukay/tukay.htm )

Алып баручы. Татарстан Республикасында әдәбият hәм сәнгать өлкәсендәге Дәүләт премиясенең Г.Тукай исемен йөртүе бер дә очраклы түгел. Ел саен Тукайның туган көнендә бу зур бүләк иң лаеклыларга бирелә. Быел бу премияне дәгъвалаучылар белән таныштыру өчен сүзне мәктәп китапханәсе мөдире __________ ханымга бирәбез.

Йомгаклау.
Алып баручы. Тукай традицияләре... Ул әдәбиятыбызның үткән юлында ирешелгән биеклекләр, бүгенге иҗат газаплары hәм эзләнүләр, киләчәккә төбәлгән зур өметләр дигән сүз. Тукай мирасындагы hәм шәхесендәге сыйфатлар – гуманизм hәм хөрлек хисе, фәлсәфи оптимизм hәм халыкка тирән мәхәббәт, Ватанны сөю hәм халыклар дуслыгы – болар hәммәсе бүген дә безнең күңелләрне, бөтен кешелекнең рухи яшәешен биләп торган проблемалар. Димәк, Тукай актуаль дигән сүз бу! Татар яшәгәндә, аның милли җаны исән булганда, милли шигърияте, милли моңнары яңгыраганда, Тукай яшәячәк. Ул туган халкы белән киләчәккә бара. Тукай – үлемсез! (Конференция “Туган тел” җыры белән тәмамлана.)


Эшкәртмә авторы: Мөслим районы Мөслим 2 нче урта гомуми белем бирү мәктәбенең татар теле һәм әдәбияты укытучысы Җәлилова Гөлназ Илсур кызы. 

Укытучының шәхси сайты: http://gzalilova.narod.ru 

